
АННОТАЦИЯ 

Биз биламизки, АПУД - тизим тушунчасини биринчи бӯлиб инглиз олими Е.Пирс (1970) фанга олиб кирди. Бу тизим тиббиётнинг янги 
ривожланиб келаётган сохаси бӯлиб, у хақидаги назария, гипотеза ва дунёқарашлар бир қатор фундаментал ва замонавий илмий 
изланишлар махсули ҳисобланади. Бугунги кунда бу тизим хужайраларининг бир неча ӯнлаб типлари ва 60 дан ортиқ полипептид ва 
биоген аминларни ишлаб чиқарилиши фанга маълум. Ушбу мақолада шу илмий изланишлар ӯрганилиб, тахлил қилинган. Шу билан 
бирга тизимнинг ӯрганиш даражаси ва истиқболли режалари ҳақида ҳам айрим маълумотлар келтирилган.  
Калит сӯзлар: АПУД-тизим, полипептид, эндокрин хужайралар, биоген аминлар. 

АПУД СИСТЕМЫ ОРГАНИЗМА, УРОВЕНЬ ИЗУЧЕННОСТИ И ПЕРСПЕКТИВЫ 
 

АННОТАЦИЯ 
Известно, что понятие АПУД-системы впервые было введено в науку английским ученым Э. Пирсом (1970). Эта система является 
продуктом ряда фундаментальных и современных научных исследований, теорий, гипотез и мировоззрений вновь развивающейся 
отрасли медицины. На сегодняшний день науке известно несколько десятков видов клеток этой системы и продукция более 60 
полипептидов и биогенных аминов. В данной статье эти научные исследования изучены и проанализированы. Также есть некоторая 
информация об уровне обучения системы и планах на будущее. 
Ключевые слова: АПУД-система, полипептид, эндокринные клетки, биогенные амины. 

APUD SYSTEM OF THE ORGANISM, LEVEL OF STUDY AND PROSPECTS 

 
ANNOTATION 

APUD system of the organism, level of study and prospects. We know that the concept of APUD-system was first introduced to science by the 
English scientist E. Pierce (1970). This system is a product of a number of fundamental and modern scientific researches on the theory, hypotheses 
and worldviews of the newly developing branch of medicine. Today, several dozen types of this system and the production of more than 60 

polypeptides and biogenic amines are known to science. In this article, these scientific researches are studied and analyzed. There is also some 
information about the system's level of learning and future plans. 
Keywords: APUD-system, polypeptide, endocrine cells, biogenic amines. 

 
Мавзунинг долзарблиги. Организм фаолиятининг гуморал 

бошқарилуви, АПУД-тизим ва унинг аҳамияти ҳақида тиббиёт 
сохасида илмий изланишлар олиб бораётган барча тадқиқотчилар 
билади. Тиббиётнинг ривожланиб келаётган бу янги сохаси 
М.Гайденгайн, Е.Pierce, Б.В.Алёшин, Н.Т.Райхлин, Г.Н.Россолько, 
И.М.Кветной, К.А.Зуфаров, В.В.Яглов, Т.Д.Дехқонов, 
С.А.Блинова, Ф.С.Орипов ва бошқа кӯплаб олимларнинг илмий 
фаолияти билан боғлиқ. Бугунги кунда диффуз эндокрин 
тизимининг бир неча ӯнлаб типлари, яъни хужайра турлари ва 
60дан ортиқ полипептид, биоген аминларни ишлаб чиқариши 
маълум. Бундай биологик фаол моддалар барча аъзоларнинг 
фаолиятини гуморал бошқариб, организм ички муҳитининг 
доимийлигини ва организмнинг ташқи муҳит билан алоқасини 
таъминлайди. АПУД-тизими хужайраларининг келиб чиқиш 
манбалари ҳақида турлича фикрлар мавжуд. Баъзи тадқиқотчилар 
улар нейроэктодермадан ҳосил бӯлади деса, баъзилар эса 
энтодермадан пайдо бӯлади деган фикрни илгари суради. 

Бизнинг фикримизча, бу ҳар иккала гипотеза ӯз ӯрнида тӯғри. 
Чунки эндокрин тизимининг нейросекретор (гипоталамус) 
хужайралари нейроген ҳосил бӯлиш манбасига эга бӯлса, шиллиқ 
қаватлар эпителийси таркибидаги эндокрин хужайралар эса 
энтодермал тараққиёт манбасига эга. 

Бизга маълумки, организм ички аъзоларининг фаолиятини 
бошқариш, мувофиқлаштириш ва мослаштиришда нерв тизими 
билан бир қаторда эндокрин тизимини ҳам ахамияти катта. 
Эндокрин тизимининг марказий, периферик ва аралаш 
аъзоларидан ташқари, тарқоқ (диффуз) эндокрин тизими (ДЭТ, 
ТЭТ) ҳам фанга маълум. Бу тизим (ТЭТ) фаннинг янги ривожланиб 
келаётан тармоғи бӯлиб, охирги бир неча ӯн йилликлар ичида дунё 
олимларининг эътиборини ӯзига тортди. АПУД-тизими 
тушунчасини биринчи бӯлиб инглиз олими А.С.Е.Пирс (1969) 
фанга олиб кирди (56). 

Кейинги йилларда (57, 58, 59) Е.Пирс ва бошқалар АПУД-
тизим, унинг назарияси, муаммолар ечими ва истиқболлари ҳақида 
мулоҳазалар юритди. АПУД-тушунчаси инглизча (Amine Precursor  
uptake and Décorbaxilation)  аминларинг ҳосилаларини ӯзлаштириб, 
декарбоксиллаб, биологик фаол моддаларга (гармонларга) 
айлантирувчи маъносини англатади. Бу тизимнинг ҳужайралари 
апудоцитлар номи билан аталиб, барча ички аъзоларда учрайди. 
Уларнинг жуда катта гуруҳи ҳазм найи аъзоларининг, нафас олиш 
тизими, сийдик тизими ва жинсий аъзолар шиллиқ қаватининг  
эпителийси таркибида учрайди. АПУД-тизими, у ҳақидаги 
назариялар ва гипотезаларни Б.В.Алёшин (1984); Б.В.Алёшин, 
О.И.Бриндако (1989)лар ӯзларининг бир қатор илмий қарашлари 
билан бойитди. 

Бошқалар эса ҳазм тизими аъзолари тарқоқ эндокрин 
ҳужайраларини идентификация қилиш, яъни (S, ECL, EC ва бошқа) 
турларга ажратиб ӯргандилар (3). 

Бир қатор илмий изланувчилар, тарқоқ эндокрин тизимининг 
морфофункционал хусусиятларини баён этди (4). Таркибида 
эндорфин, гастрин, самотостатин сақловчи ҳужайралар, уларнинг 
ошқозон-ичак трактидаги нормал морфологияси ва баьзи бир 
(сурункали гастрит, гастродуоденит, ошқозон яраси касалликлари) 
патологик жараёндаги морфофункционал ӯзгаришлари ҳақида ҳам 
бир гуруҳ олимлар изланишлар олиб борди (5,6,7). Самарқанд 
морфология мактаби вакиллари (8,9,10) нафас олиш аъзолари 
АПУД-тизими, уларнинг одамлар ва ҳайвонлардаги онтогенези ва 
морфофункциоанал хусуиятлари, ҳамда ошқозон девори АПУД-
хужайралари, уларнинг турлари, морфофункционал хусусиятлари 
ва баъзи бир экспериментал таъсирлардан кейинги ӯзгаришлари 
тӯғрисида, ҳазм найи аъзолари (қизилӯнгач, ошқозон, Фатеров 
сӯрғич, ингичка ичак, жигар, ошқозон ости бези)нинг тарқоқ 
эндокрин ҳужайралари, уларнинг типлари (очиқ ва ёпиқ), келиб 
чиқиш манбаалари, гистогенези, морфофункционал хусусиятлари 
ҳақида ӯз дунёқарашларини фанга маълум қилдилар. Бундан 
ташқари В.Н.Швалев ва Н.И.Жучкова (50) усулларига бир неча 

модификациялар таклиф қилиб, бир вақтнинг ӯзида битта 
препаратда, ҳам адренергик нерв толалари ҳам эндокрин (ЕС) 
ҳужайраларни аниқлаб, улар морфологияси, нур таратиш 
хусусиятлари ҳамда бу икки тизим тузилмалари ӯртасидаги 
гистотопографик ва морфофункционал муносабатлар мавжудлиги 
ҳақидаги дунёқарашларни бойитди. 

Бошқа бир гурух изланувчилар гастроэнтеропанкреатик соха 
эндокриноцитлари, уларнинг морфологияси ва баъзи 
экпериментал таъсирлардан кейинги ӯзгаришлари тӯғрисидаги 
баъзи бир маълумотларни ӯз илмий мақолаларида ёритиб бердилар 
(11). 

АПУД тизим ва уни ӯрганувчи соҳа ривожига катта ҳисса 
қӯшган олимлар ҳазм қилиш тизими аъзоларининг эндокрин 
ҳужайралари, клиник экспериментал таъсирлардаги гистогенези, 
дифференциалланиши ва апудоцитларнинг қуйи ривожланган 
умуртқали ҳайвонлар: қурбақа ва чӯл тошбақаларидаги ӯзига хос 
ривожланишини, гистогенезини ӯрганиб чиқдилар (12,13,14). 

Шу жумладан бошқа татқиқотчилар экспериментал очлик 
холатида ингичка ичак деворидаги ЕС-ҳужайралар сони ва қон 
плазмаси таркибида серотонин миқдорининг ӯзгаришини 
аниқладилар (15). 

Баъзи бир юқумли касалликлар (сальмонеллёз) таъсирида 
йӯғон ичаклар энтерохромофин ҳужайраларининг ӯзига хос 
морфофункционал ӯзгаришларини аниқлаш бошқа бир татқиқотчи 
ҳиссасига тӯғри келди (16).  

АПУД-тизими, унинг гистогенези, морфофункционал 
хусусиятлари, баъзи бир патологик жараёнларнинг пайдо 
бӯлишидаги аҳамияти, уларни даволаш ва профилактик ишларда 
муҳим омиллардан бири эканлигини эътироф этган бир қатор 
тадқиқотчилар ишлари фаннинг ривожига муносиб ҳисса бӯлиб 
хизмат қилмоқда (17,18,19,20). 

Ошқозон-ичак тракти аъзоларининг эндокрин 
ҳужайраларининг турларини ва типларини ажрата олиш 
усулларини ва уларнинг электронномикроскопик хусусиятлари 
ҳам ӯрганилган (21). 

Эндокрин ҳужайраларнинг цитогенези, гистогенези 
дифференциаллашуви, ҳамда йирик шохли ҳайвонлар ва қушларда 
ӯзига хос морфофункционал хусусиятлари борлигини аниқлаш яна 
бошқа татқиқотчиларга насиб этди (22,23,24,25,26). 

Шулар қаторида бошқа бир татқиқотчи ингичка ичак эндокрин 
ҳужайраларининг онтогенездаги ривожланиш этаплари, 
дифференцияллашиш ва морфологиясини ӯрганди (27). 

АПУД тизим ёки диффуз эндокрин тизим деб аталмиш, якка-
якка холатда жойлашган эндокрин ҳужайраларни баъзи бир 
тадқиқотчилар дисперс эндокрин тизим деб аташди (28). Аммо бу 
турлича номлаш ёки ёндашиш, эндокрин ҳужайралар тӯғрисидаги 
назария, гипотезалар, дунёқарашлар ёки бу хужайралар ишлаб 
чиқаётган биологик фаол моддаларнинг органлар фаолиятини 
бошқаришдаги аҳамиятининг моҳиятини ӯзгартирмайди. 

АПУД тизимини ӯрганишга ӯзининг салмоқли ҳиссасини 
қӯшган бир гуруҳ олимлар ошқозон-ичак тизими ЕС, ЕСL-
ҳужайраларини инкретор гранулаларининг ультратузилмавий 
хусусиятларига қараб ажратиш мумкинлиги ва ҳазм тизими юқори 
қисмидаги патологик жараёнларнинг пайдо бӯлишида 
эндокринологик омил муҳим ӯрин эгаллайди деган хулосага 
келишди (29,30). 

Соҳа ривожида катта роль ӯйнаган олимлар 
гастроэнтеропанкреатик соха эндокрин ҳужайраларининг 
ривожланиши ва тикланишини турли умуртқали ҳайвонларда 
қиёсий морфологияси ҳамда баъзи патологик жараёнлардаги 
морфофункционал ӯзгаришларини ӯргандилар 
(31,32,33,34,35,36,37). 

АПУД-тизими, янги маълумотлар, ӯрганиш усуллари, 
гистогенези, ривожланиш босқичлари ва баъзи онкологик 
касалликларнинг пайдо бӯлишидаги аҳамияти ҳақида ӯзларининг 

кӯплаб илмий мақолаларини чоп этган бошқа бир қатор 
олимларнинг ишлари ҳам муҳим аҳамиятга эга (38,39,40,41,42). 

Шулар жумласидан яна бошқа изланувчилар, ҳазм тизими 
эндокрин ҳужайраларининг гистогенези, морфологияси ва 
мавсумга ёки яшаш муҳитига қараб ӯзига хос морфофункционал 
мосланишлар мавжудлигини баён этди (43,44,45). Назорат ва 
экспериментал очлик ҳолатидаги ҳайвонлар ичаги эндокрин 
ҳужайраларининг солиштирма морфологиясини ӯрганган 
татқиқотчилар иши ҳам бошқа изланувчиларда катта қизиқиш 
уйғотди (46). 

Ҳазм тизими ва нафас олиш тизими аъзоларининг таркибида 
моноаминлар сақловчи ҳужайраларининг морфологияси ҳақида ӯз 
илмий мақолаларида маълумотлар берган олимларнинг ишлари 
ҳам мавжуд (47,48). 

Бошқалар эса ошқозон девори шиллиқ  қаватининг аргирофил 
ва аргентофин ҳужайраларини ультратузилмавий хусусиятларига 
қараб ажрата олиш мумкинлигини исботлаб берди (49). 

Гастроэнтеропанкреатик (ГЭП) – соҳа эндокрин 
хужайраларини эволюцион нуқтаи назаридан ӯрганиб чиққан 
олимлар (33,34,35) фанга жуда кӯп янги маълумотлар олиб кирди. 

Шу жумладан бир қанча услубчи олимлар (51) эндокрин 
ҳужайраларнинг функционал морфологиясини ӯрганишнинг 
замонавий усулларини таклиф қилишди. Шу каби соҳа ривожига 
ӯз илмий мактабларини ярата олган бир қатор олимлар диффуз 
эндокрин тизими, унинг долзарб муаоммолари ва ечими, ӯрганиш  
истиқболлари ва тӯпланган маълумотлар ҳақида кӯплаб илмий  
мақолаларини чоп этишди. Бу каби мақолалар соха ривожига аниқ 
мақсад, вазифа ва режалар асосида илмий изланишлар олиб бориш 
учун дастур бӯлиб хизмат қилади (52,53,54,55). 

Хулоса. Шундай қилиб, биз организм аъзолари фаолиятининг 
нерв ва эндокрин бошқарилуви, бундай мураккаб бошқарув 
тизимининг шаклланиш жараёни, ривожланиш тарихи, 
назариялари, дунёқарашлар, муаммолар ва уларнинг ечимлари, 
истиқболлари ҳақидаги илмий изланишлар, экспериментал 
кузатувлар, клиник мулоҳазалар ва хулосаларни ёритган жуда 
кӯплаб илмий адабиётларни таҳлил қилдик. Аммо, бу мураккаб 
тизимнинг ӯрганилмаган жиҳатлари кӯп.  

Шу жумладан, овқат ҳазм қилиш тизимининг катта бези, 
жигарда бир вақтнинг ӯзида жуда кӯплаб мураккаб жараёнлар, 
яъни беш юздан ортиқ тӯғри ва тескари (гликогенолиз ва 
гликонеогенез каби) реакциялар амалга ошади. Аммо бу мураккаб 
жараёнлар бир-бирига ҳалақит бермайди. Албатта бундай 
мураккаб ва тизимли жараёнларнинг боришида нерв ва гуморал 
бошқарув тизимининг аҳамияти муҳим ӯрин эгаллайди. Шу билан 
бирга бу бошқарув тизимининг тӯлиқ ва мукаммал фаолият 
кӯрсатишида турли экстремал шароитлар, ички ва ташқи 
таъсирлар: масалан холестаз ҳолати ёки очлик ҳолати ӯз таъсирини 
кӯрсатади. Биз таҳлил қилган илмий изланишлар ичида ана шу 
муаммоларни ёритган илмий адабиётлар етарли эмас. 

Бундан ташқари бу икки бошқарув тизими ӯртасидаги ӯзаро 
муносабатлар жуда мураккаб ва тизимли равишда амалга ошади. 
Нейронлар таркибидаги нейропептид медиаторлари, эндокрин 
ҳужайралар ишлаб чиқарадиган биологик фаол моддалар 
(гармонлар) ӯртасида ӯзаро ҳамкорликда таъсир кӯрсатувчи 
муракаб функционал алоқалар мавжуд. Аммо бу алоқаларнинг 
морфологик асослари ва функционал механизмлари етарлича 
ӯрганилмаган. Ана шу иккала бошқарув тизими ӯртасидаги ӯта 
муракаб ва тизимли алоқаларнинг морфологик асослари ва 
механизмларини ӯрганиш илмий изланувчиларни ӯзига жалб 
қилади. Шу сабабли бу муаммоларнинг баъзи жихатларини 
ӯрганишни ӯз олдимизга қӯйган мақсадимизнинг бир қисми деб 
ҳисоблаймиз. Шу сабабли турли сут эмизувчи ҳайвонлар 
жигарининг нейроэндокрин тизимининг морфологияси ва 
экспериментал холестаз ва очлик ҳолатидаги реактив ӯзгришлар 
даражасини ӯрганишни илмий ишимизни мавзуси қилиб танладик. 
Ана шу мавзуни атрофлича ёритиш учун аниқ мақсад ва вазифалар 
қӯйилди. Олдимизга қӯйган мақсад ва вазифаларни амалга 
ошириш учун эса зарур материал, ӯрганиш объекти, гистологик 
техника ва кенг қамровли гистологик ӯрганиш усулларидан 
комплекс фойдаланиш, олинган маълумотлар асосида тегишли 
хулосалар чиқариб, зарур амалий таклиф ва тавсиялар ишлаб 
чиқиш режаси тузилди. Худди шу мақсад ва вазифалар, объект ва 
материаллар, олинган маълумотлар ва чиқарилган хулосалар, 
зарур таклиф ва тавсиялар илмий изланишимизнинг мазмунини 
ташкил этади.

